
 
 

 
 
 

 
 

 
 
Fasnecht  2011 
 
Sujet : 
Dr Gärtner isch froh, 
dass d Stadt Lieschtel die Bäum het gnoh 
 
Lieschtel, das isch jo allne wohl bekannt 
Isch die modärnschti Stadt im Baselland 
Au im Plane isch dr Lieschtler-Stadtroot e Wucht 
Es isch by dene Schildbürger quasi wie e Sucht 
Si plane dört, si plane do, setze sich in Pose  
Meischtens goht das Ganze denn in d Hose 
 
Lueget nit ume, dr Stadtroot duet wider plane 
Was hai si ächt jetzt wider vor, die Banane?    
 
Zwüsche Bahnhof, Poschtstrooss und Wasserturm 
Dört steckt lut Lieschtler-Stadroot schynts dr Wurm 
Ghörsch die hoche Politiker nochhär umelalle 
Du dänksch: “aha, isch das dene au ufgfalle“ 
So hai si letscht Früehlig zämme studiert 
Und am Schluss e grandiosi Sach kreiert 
 
Lueget nit ume, dr Stadtroot het e Geischtesblitz 
Du dänksch oje oje, hoffentlich isch das e Witz 
 
Als erschts düen si d Poschstrooss komplett spere 
Druff abe gsehsch 40zig Tönner uf em Bahnhof chere 
Die gschyde Herre hei drum vergässe, e chly z studiere 
Sone Sperrig sött me, damits öpper merkt, au signalisiere 
So gits zwüsche Bahnhof und Stadtmärt e riese Puff 
D Fuessgänger, d Autofahrer und d Polizei si alli muff 
 
Lueget nit ume, dr Stadtrott duet studiere 
Nur het er no e chly Müeh mit Organisiere  
 
Als Uflockerig für d Poschtstroos hei sie e gueti Idee 
Me pflanzt zmitts yne e paar Bäumli, macht e Allee 
Sie dänke das duet s Lieschtler Stadtbild schwer ufwärte 
Du dänksch so Bäum ghöre nit uf d Stroos, sondern in d Gärte 
Au dr Wasserturmplatz duet me mit dene Bäse bepflanze 
Das isch lut de schlaue Planer s ‘i‘ Pünktli uf däm Ganze  
 
Lueget nit ume, dr Stadroot duet Bäum pflanze 
Hoffentlich lige die Pflänzli nit bald uf em Ranze  
 
 



Chuum isch denne alles teert, macht me es Fescht 
Und am nöchschte Tag gits denn dr erschti Tescht 
D Planer fische öppis neus us ihrer Ideä-Mütze 
D Büs sölle jetzt uf dr neue Poschtstroos chrütze 
Statt e Umwäg über Rosemund und Stadtmärt z mache 
Gwünnt dä us Buebedorf 2 Minute, s isch zum lache 
 
Lueget nit ume, dr Stadtroot het sich mit de Bauplän verhäderet  
Früener het me so Lüt, wo anderi bschiisse,  teert und gfäderet 
 
Denn startets, dr 70ger fahrt vom Bahnhof uf e Wasserturm los 
Und dr 76ger schickt me vom Wasserturm uf d Poschtstroos 
Z mitts inne, bym einte Bäumli blybt denn dä gäli Umzug stoh 
Au mit beschtem Wille und allne Zuesprüch, gits kei wytercho 
Die zwei Büs chömme eifach uf dere Stroos nit anenand verby 
Was jetzt? dänke die Schlaviner und nämme zämme e Glas Wy 
 
Lueget nit ume, dr Stadtroot überleit jetzt e Huffe 
Am beschte cha er das, wenn er viel duet suffe 
 
Si diskutiere, flueche und wärde langsam ungeduldig 
Sie suche ein, wo an däm Schlamassel isch schuldig 
Drby hei die Inteligänzbeschtie wider mol öppis vergässe 
Keine vo dene isch uf d Idee cho, sone Bus mol z mässe 
So wird kurzer Hand die Stroos näb dr Ysebahn 
Wie früener, vor em Umbau wider zur Eibahn 
  
Lueget nit ume, dr Stadtroot will die Bäum zrugg geh 
Doch dr Gärtner will die Pflänzli nümme retour neh 
 
Denn het ein vo dene Stadtlüt e neue Vorschlag 
Jo jo, nach eme halbe Wysse, gohts Schlag uf Schlag  
Mir chönnte jo die Bäum wo störe wider usrysse 
Zum Glück het dr Gärtner dä Plan völlig verrysse  
E wyteri super Idee, die Lüt si scho genial  
Dä Ängpass bym Bäumli löse si mit zwei Liechtsignal  
 
Lueget nit ume, dr Stadtroot duet Ample ufstelle 
Das isch genau das, was d Buschauffeur hai welle 
 
Dr Wasserturmplatz mache si denn neu mit Gegevercheer 
Drumm ume  e Fuessgängerzone, das beruhigt dr Vercheer 
Nur d Kennzeichnig vo der Zone, dört duets no chly chlemme 
So muesch ame vor em Törli mit de Chinder um s Läbe renne 
Nur dr Mühlyse Felix dä isch um die neui Lösig froh 
Het er doch, nach langem stürme, si Törliplatz becho 
 
Lueget jetzt ume, dr Stadtroot goht mit em Planigsstift ume 
Süscht sit Dir Stüürzahler wie meischtens wider die Dumme 
 


